
Numri i lëndës: 2022:117044 

Datë: 05.02.2024 

Numri i dokumentit:     05283451 

 

     C.nr.1858/2022 

 

GJYKATA THEMELORE NË PRIZREN, Departamenti i Përgjithshëm, Divizioni Civil, 

gjyqtari Taulant Rexhëbeqaj, me bashkëpunëtoren profesionale H.D. në kontestin e paditësit      

A.G., me numër personal ..... nga Prizreni, të cilin me autorizim e përfaqëson M.Q. avokat nga 

Prizreni, kundër të paditurës Kompania Kosovare për Distribuim dhe Furnizim me Energji 

Elektrike Sh.A, me seli në Prishtinë, të cilën  me autorizim e përfaqëson V.C. zyrtar Ligjor pranë 

të paditurës, për shkak të kompensimit të të ardhurave personale, vlera e kontestit 13,307.14 

euro, pas mbajtjes së shqyrtimit kryesor-publik, në prani të autorizuarit të paditësit dhe në prani 

të autorizuarit të palës së paditur, me datën 22.01.2024, mori, ndërsa me datë 05.02.2024, 

përpiloi me shkrim këtë: 

 

A K T GJ Y K I M 

 

I.  APROVOHET kërkesëpadia e paditësit A.G. nga Prizreni në tërësi si e bazuar, ashtu që 

detyrohet e paditura Kompania Kosovare për Distribuim dhe Furnizim me Energji Elektrike 

Sh.A, me seli në Prishtinë, që paditësit, t’ia paguaj shumat si në vijim:  

 

a. Në emër të pagave neto, për periudhën prej datës 01.10.2019 deri në ditën e kthimit në 

punë me 28.02.2022; shumën e përgjithshme prej 10,793.55 €, (dhjetëmijë e shtatëqind 

e nëntëdhjetë e tre euro e pesëdhjetë e pesë cent), me kamatë ligjore prej 8 % në vit, duke 

e llogaritur atë nga data e parashtrimit të padisë 08.06.2022, e deri në pagesën definitive 

në afatin prej 7 ditësh, pas ditës së pranimit të këtij aktgjykimi, nën kërcënim të 

përmbarimit të detyrueshëm. 

  

b. Në emër të kontributit pensional të punëdhënësit dhe kontributit pensional të të 

punësuarit të paguhen përmes Administratës Tatimore të Kosovës, në fondin e trustit 

pensional të të punësuarit në shumë prej 1,991.14 € (njëmijë e nëntëqind e nëntëdhjetë  e 

një euro e katërmbëdhjetë cent), në afatin prej 7 ditësh, pas ditës së pranimit të këtij 

aktgjykimi, nën kërcënim të përmbarimit të detyrueshëm. 

 

c.  Në emër të tatimit në të ardhura personale të paguhen në llogari të Administratës 

Tatimore të Kosovës - Buxhetit të Kosovës shumën prej 522.45 € (pesëqind e njëzetë e 

dy euro e dyzetë e pesë cent), në afatin prej 7 ditësh, pas ditës së pranimit të këtij 

aktgjykimi, nën kërcënim të përmbarimit të detyrueshëm. 

 

II.  DETYROHET e paditura që paditësit t’ia kompensoj shpenzimet procedurale në shumën 

prej 998.80 € (nëntëqind e nëntëdhjetë e tetë euro e tetëdhjetë cent), në afatin prej 7 ditësh, pas 

ditës së pranimit të këtij aktgjykimi, nën kërcënim të përmbarimit me dhunë. 

 

A r s y e t i m 

 

Paditësi A.G. nga Prizreni, përmes të autorizuarit të tij M.Q. avokat nga Prizreni, pranë 

kësaj gjykate, me datën 08.06.2022, ka paraqitur padi, të cilën e ka precizuar në shqyrtimin e 

datës 12.01.2024, ndaj të paditurës Kompania Kosovare për Distribuim dhe Furnizim me Energji 

Elektrike Sh.A, me seli në Prishtinë, për shkak të kompensimit të të ardhurave personale, vlera 

e kontestit 13.307,14 euro. 

 

1. Pretendimet e palëve ndërgjyqëse  

 

I autorizuari i paditësit, në padi ka theksuar se paditësi A.G. ka qenë i punësuar tek e 

paditura KEDS- Distrikti në Prizren, me kontratë pune të pa caktuar. Me vendimin e të paditurës 

me numër 414, të datës 27.09.2016, shkëputë kontratën e punës për paditësin dhe e largon nga 

vendi i punës. Paditësi A.G. ka iniciuar procedurë kontestimore me të cilën ka kërkuar anulimin  

e vendimit për shkëputjen  e kontratës, kthimin në punë dhe kompensimin e të ardhurave 

personale. Në padi ka shtuar se me aktgjykimin e Gjykatës Themelore në Prishtinë 

C.nr.2569/2016, të datës 01.11.2019, i cili aktgjykim ishte bërë i plotfuqishëm më datë 

10.12.2021, është aprovuar padia e paditësit, ka anuluar vendimin e të paditurës për shkëputjen 

e kontratës së punës  dhe e ka obliguar të paditurën që paditësin ta kthej në punë, duke e obliguar 

të paditurën që të i paguaj të ardhurat personale nga data 01.12.2016, deri më datë 30.09.2019 

datë kur është bërë ekspertiza financiare në këtë procedurë kontestimore, ndërsa sa i përket 

pagesës së të ardhurave personale nga data 30.09.2019 e deri në kthim në punë më datë 

02.03.2022, ka mbetur e pa paguar. Paditësi pas përfundimit të procedurës kontestimore, ka 

iniciuar procedurën përmbarimore për ekzekutim të titullit përmbarimore aktgjykimin e Gjykatës 

Themelore në Prishtinë C.nr.2569/2016, i datës 01.11.2019, i plotfuqishëm më datë 10.12.2021, 

me rastin e ekzekutimit të aktgjykimit paditësi është kthyer në punë dhe është bërë kompensimi 

i të ardhurave për periudhën 01.12.2016 deri më datë 30.09.2019. Paditësi përmes të autorizuarit 

të tij, më datë 06.04.2022, i është drejtuar këtu të paditurës, me kërkesë për pagesën e pagave të 

pa paguara për periudhën 30.09.2019, e deri në ditën kur paditësi është kthyer në vendin e punës 

më datë 02.03.2022. Andaj, gjykatës i ka propozuar që të merr vendim dhe padinë dhe 

kërkesëpadinë e paditësit ta aprovojë në tërësi si të bazuar.  

 

I autorizuari i paditësit M.Q. avokat nga Prizreni, në seancën përgatitore ka bërë 

korrigjimin e kërkesëpadisë ashtu që në paragrafin II të petitumit ku shënon “data 30.09.2019” 

ka korrigjuar në “datë 01.10.2019”, si dhe në vend të datës 02.03.2022” duhet të jetë 

“28.02.2022”, ndërsa pjesa tjetër mbete e pa ndryshuar. Edhe përgjatë shqyrtimit gjyqësor, i 

autorizuari i paditësit, ka deklaruar se qëndron në tërësi si në padi, ndërsa në shqyrtimin e datës 

22.01.2024,  pas nxjerrjes së ekspertizës, i autorizuari i paditësit e ka bërë precizimin e 

kërkesëpadisë lidhur me lartësinë e kërkesëpadisë. Në fjalën përfundimtare, ka deklaruar se nga 

provat të cilat janë administruar konsideron se për gjykatën janë provuar faktet e paraqitura në 

padi, është vërtetuar baza juridike e kërkesës gjithashtu edhe lartësia e të njëjtës. Nga aktgjykimi 

i Gjykatës Themelore në Prishtinë C.nr. 2569/16, i datës 01.11.2019, është vërtetuar fakti se 

vendimi për largim nga puna nr. 414, i datës 21.09.2016, ka qenë vendim i kundërligjshëm. 

Sikurse paditësi mos të ishte larguar kundërligjshëm nga puna i njëjti do të kishte realizuar pagat-

të ardhurat personale në vazhdimësi deri në ditën kur është kthyer në punë më datë 03.03.2022. 

Gjithashtu nga ekspertiza financiare është vërtetuar lartësia e pagave që paditësi nuk  ka realizuar 

për periudhën kohore të sipër shënuar. Andaj, nga gjykata ka kërkuar që ekspertizës financiare 

të ia fal besimin ashtu që kërkesëpadinë e paditësit të aprovoj në tërësi si të bazuar si në 

precizimin e dorëzuar. Sa i përket marrëveshjen për ndarje dhe lirim nga përgjegjësi ka ritheksuar 

se kjo marrëveshje nuk ka të bëjë me obligimet e të paditurës në raport me paditësin sepse siç ka 

konstatuar në vërejtje në administrimin e saj kjo marrëveshje ka të bëjë me përfundimin e 

kontratës së punësimit në mënyrë miqësore. Nëse kjo marrëveshje do të kishte të bënte me 

objektin e këtij kontesti atëherë është dashur që të përfshihet periudha kohore për të cilën paguhet 

e që në rastin konkret në nenin 2.1 të saj se është caktuar shuma totale çka nënkupton se palët 

janë dakorduar për të përfunduar kontratën me nr. 20587, të i paguhet shuma si në pikën 2.1, 

gjithashtu padia ka qenë e paraqitur  para se të arrihet kjo marrëveshje. Mbi këtë bazë, gjykatës 

i ka propozuar që kërkesë padinë të aprovoj në tërësi si të bazuar.   

 

Shpenzimet e procedurës kontestimore i ka kërkuar, ashtu siq i ka specifikuar në fjalën 

përfundimtare.  

 

Ndryshimin e padisë se ushtruar nga paditësi gjykata në kuptim të nenit 258 paragrafi 4 

i LPK-së e ka lejuar me aktvendim në procesverbalin e datës 22.01.2024, pasi që ka konstatuar 

se paditësi pa fajin e tij nuk ka mundur më parë të ndryshoj padinë, pasi që paraprakisht ka qenë 

e nevojshme të nxirret prova me ekspertizë financiare dhe pas marrjes së kësaj prove atëherë 

paditësi ka mundur të vie në dijeni lidhur me lartësinë e kërkesave të tij. Pasi që  vlera e kontestit 

me ndryshimin e padisë është përcaktuar ne lartësi prej 13,307.14 euro, gjykata e ka obliguar 

paditësin në pagesën diferencës së taksës. Paditësi me datë 23.01.2024 ka paguar diferencën e 

taksës në shumë prej 60.00 euro. 

 

E paditura Kompania Kosovare për Distribuim dhe Furnizim me Energji Elektrike Sh.A, 

me seli në Prishtinë, të cilën me autorizim e  përfaqëson V.C. në përgjigjen në padi, të dorëzuar 

në gjykatë me datë 01.11.2023, e ka kundërshtuar në tërësi padinë dhe kërkesëpadinë e paditësit 

duke shtuar se nuk është kontestuese se paditësi sipas Vendimit Nr. 1638, të datës 02.03.2022, 

nga Departamenti i Burimeve Njerëzore KEDS, është kthyer në punë në bazë Aktgjykimit të 

Gjykatës Themelore në Prishtinë, Departamenti i Përgjithshëm, Divizioni Civil C.nr. 2569/16, 

të datës 01.11.2019, i plotfuqishëm me datë 10.11.2021, e i ekzekutueshëm me datë 25.11.2021 

dhe është caktuar në vendin e punës në pozitën teknik i operimeve. Përveç kësaj, më datë 

28.12.2022, paditësi dhe KEDS Sh. A, kanë lidhur Marrëveshje për Ndarje dhe Lirim nga 

Përgjegjësia, me anë të të cilës, e kanë përfunduar kontratën e tyre në mënyrë miqësore dhe me 

të cilën KEDS bie dakord ta kompensojë punonjësin me 4.403,02 € neto dhe atë në pagën e 

muajit Dhjetor 2022 (pika 2, par 2.1 e marrëveshjes). Tutje, në marrëveshje theksohet se KEDS 

i ka paguar Punonjësit (paditësit) të gjitha pagat e fituara dhe pushimet e pashfrytëzuara, dhe nuk 

ka detyrime tjera të papaguara. (Pika 2.2 e marrëveshjes). Pika 2.3 përcakton se palët bien dakord 

që i gjithë kompensimi që duhet të paguhet nga KEDS për punonjësin është përshkruar në nenin 

2.1 më lartë, dhe se punonjësi nuk ka të drejtë kompensim apo përfitim të çfarëdo lloji tjetër nga 

KEDS. Po ashtu ka theksuar se, përgjatë periudhës prej datës 30.09.2019, deri me datë 

02.03.2022, për të cilën kohë paditësi i kërkon të ardhurat personale, paraqet pretendim të 

pabazuar ngase gjatë kësaj periudhe, procedura ka qenë duke u zhvilluar sipas mjeteve të 

rregullta dhe të jashtëzakonshme juridike dhe i njëjti përkitazi me marrëveshjen për ndarje dhe 

Lirim nga Përgjegjësia është kompensuar në tërësi lidhur me të gjitha detyrimet që KEDS ka 

pasur ndaj paditësit. Në fund gjykatës i ka propozuar që kërkesëpadinë e paditësit ta refuzon në 

tërësi si të pabazuar. 

 

Edhe gjatë shqyrtimit gjyqësor, i autorizuari i të paditurës V.C. e ka kundërshtuar në 

tërësi padinë dhe kërkesë padinë e paditësit, ndërsa në fjalën përfundimtare ka theksuar se e 

kundërshton në tërësi padinë dhe kërkesë padinë e paditësit, si për nga baza ashtu edhe për nga 

lartësia. Kundërshtimet vërtetohen nga provat cilat janë administruar, e posaçërisht marrëveshja 

për ndarje dhe lirim nga përgjegjësia e datës 28.12.2022, e lidhur ndërmjet palëve ndërgjyqëse. 

Paditësi sipas vendimit me nr. 1638, të datës 02.03.2022, është kthyer në punë duke përmbushur 

obligimet në bazë të aktgjykimit të Gjykatë Themelore në Prishtinë C.nr. 2569/16 dhe është 

caktuar në vendin e punës, përkatësisht në pozitën teknik i operimeve dhe përkitazi me këtë janë 

përmbushur edhe të gjitha detyrimet financiare kundrejt paditësit. Marrëveshja për ndarje dhe 

lirim nga përgjegjësia përkatësisht pika 2 paragrafi 2.1, e marrëveshjes thekson se palët kanë 

përfunduar kontratën e tyre në mënyrë miqësore dhe KEDS bie dakord të kompensoj punonjësin 

me 4403,02 euro neto dhe atë në pagën e muajit dhjetor 2022. Në marrëveshje theksohet se 

KEDS i ka paguar punonjësit të gjitha pagat e fituara dhe pushimet e pa shfrytëzuara dhe nuk ka 

detyrime të tjera të pa paguara. (pika 2.2 e marrëveshjes). Pika 2.3, e kësaj marrëveshjeje 

përcakton se palët bien dakord që i gjithë kompensimi që duhet të paguhet nga KEDS për 

punonjësin është përshkruar në nenin 2.1 të marrëveshjes dhe se punonjësi nuk ka të drejtë 

kompensim apo përfitim të çfarë do lloji tjetër nga KEDS. Ndër të tjerat palët janë pajtuar që në 

emër të paditësit dhe kush do që pretendon për të, në mënyrë të pakthyeshme dhe pa kushte të 

lirojë dhe përgjithmonë të shkarkojë KEDS ashtu siç për caktohet në pikën 3 të marrëveshjes, e 

cila specifikon qartë se paditësi nuk do të ndërmarr kurrfarë veprimi ligjor kundër cilitdo të liruar 

nga përgjegjësi sipas kësaj marrëveshjeje. Sa i përket pretendimeve të të autorizuarit të paditësit 

se e paditura ka qenë e njoftuar lidhur me kërkesën për pagave të pa paguara e datës 05.04.2022, 

ky pretendim nuk ka ndonjë relevancë për arsye se duke marr për bazë datën e lidhje së 

marrëveshje e cila është bërë me kërkesë të këtu paditësit nëse i njëjti nuk do të pajtohej me pikat 

e marrëveshjes të njëjtën nuk do të nënshkruante fare. Sa i përket ekspertizës së ekspertes 

financiare të njëjtën e ka kundërshtuar për faktin se nuk është ndonjë provë e cila do të ishte me 

ndikim në zgjidhjen meritore të kësaj çështje. Andaj marr parasysh të lartë cekurat, gjykatës i ka 

propozuar që padinë dhe kërkesëpadinë të refuzojë në tërësi si të pa bazuar. 

 

Shpenzimet e procedurës kontestimore nuk i ka kërkuar.     

2. Gjendja faktike e vërtetuar 

 

Për vërtetimin e drejtë të gjendjes faktike gjykata ka administruar provat si në vijim: 

ekspertizën e ekspertes nga lëmi financiare A.K. të datës 04.12.2023 dhe deklarimi ekspertes në 

shqyrtimin e datës 22.01.2024; kopja e kontratës me numër 9653/7924, të datës 01.06.2015; 

vendimi me numër 414 të datës 21.09.2016;  aktgjykimi i Gjykatës Themelore në Prishtinë 

C.nr.2569/16 të datës 01.11.2019, i plotfuqishëm më datë 10.11.2021; aktvendimin e Gjykatës 

Themelore në Prizren CP.nr. 2321/2021, datë 08.04.2022; kërkesa e paditësit për pagesën e 

pagave të pa paguara për periudhën 30.09.2019, deri më datë 01.03.2022, e datës 05.04.2022, 

bashkangjitur me dëftesën për pranimin e dërgesave datës 06.04.2022; marrëveshja për ndarje 

dhe lirim nga përgjegjësia e datës 28.1.2022, e protokolluar nr. 28, e datës 03.05.2023; 

Aktgjykimin e Gjykatës Supreme të Kosovës Ref.nr. 3/22, datë 12.07.2022; Vendimi për 

caktimin e të punësuarit datë 02.03.2022, nr. 1638;  Kontrata e punës nr. 30768/18877, e lidhur 

më datë 03.03.2022; Kontrata e punës nr. 30768/20587, e lidhur më datë 01.05.2022; Trusti në 

emër të Amrush Gashi, periudha 01.08.2002, deri më 16.11.2023. 

 

Gjykata pas vlerësimit të pohimeve te palëve ndërgjyqës dhe provave te nxjerra në 

kuptim të nenit 8 të Ligjit për Procedurën Kontestimore (LPK), me kujdes dhe me ndërgjegje ka 

çmuar çdo provë veç e veç dhe të gjitha ato së bashku dhe ka gjetur se:  

 

kërkesëpadia e paditësit është e bazuar. 

 

Nga leximi i ekspertizës së ekspertes financiar A.K. të datës 04.12.2023, gjykata ka 

vërtetuar faktin se e njëjti ka bërë përllogaritjen e pagave mujore për këtu paditësin A.G. për 

periudhën kohore nga data 01.10.2019, deri me datën 28.02.2022,  si dhe të gjitha të ardhurave 

tjera të cilat parashihen me ligj. Ekspertja ka konstatuar se shuma e pagave të papaguara neto, 

kontributeve pensionale dhe tatimit në të ardhura personale janë: në emër të pagave neto shuma 

prej 10,793.55 euro, për periudhën  01.10.2019 deri me 28.02.2022, të paguhen në llogarinë e 

paditësit A.G. në emër të kontributit pensional prej 5 %, në ngarkesë të punëdhënësit në shumën 

prej 595.57 euro, të paguhen në llogari të Trustit Pensional të Kosovës, në emër të kontributit 

pensional prej 5 %, në ngarkesë të punësuarit në shumën prej 595.57 euro, të paguhet në llogari 

të Trustit Pensional të Kosovës, si dhe në emër të tatimit në burim në pagë në shumën prej 522.45 

euro, të paguhen në buxhetin e konsoliduar të Kosovës, e më gjerësisht si në ekspertizën e datës 

e datës 04.12.2023. Gjykata në seancën e datës 22.01.2024, e ka bërë edhe dëgjimin e ekspertes 

A.K. e pyetur nga i autorizuari i paditësit se çka ka marr për bazë me rastin e përpilimit të 

ekspertizës, e njëjta është deklaruar se është bazuar në aktvendimin e Gjykatës Themelore në 

Prizren C.nr. 1858/22, si dhe në listën e pagave të muajit 11. 2016, të pranuar nga Institucioni 

ku pala paditëse ka punuar dhe ka pranuar të hyrat si pagë mujore. 

 

Nga leximi i kopja e kontratës me numër 9653/7924, të datës 01.06.2015, e lidhur në mes 

të Kompanisë Kosovare për Distribuim dhe Furnizim me Energji Elektrike SH.A, me seli në 

Prishtinë dhe këtu paditësit A.G. gjykata vërtetoi faktin se me datën 01.06.2015, Kompania 

Kosovare për Distribuim  dhe Furnizim me Energji Elektrike Sh.A, si punëdhënës, ka lidhur 

kontratë pune në kohë të pacaktuar me A.G. nga Prizrenit, si i punësuar, me pozitë të punës: 

“Përgjegjës për projekte në operim”, me pagë bazë në shumë prej 387.00 euro për muaj, më 

gjerësisht si në pikën 5 të kësaj kontrate 

 

Nga leximi i vendimit me numër 414, të datës 21.09.2016, të lëshuar nga Kompania 

Kosovare për Distribuim dhe Furnizim me Energji Elektrike SH.A, me seli në Prishtinë, gjykata 

vërtetoi faktin se me datë 30.11.2016, këtu paditësit A.G. i është ndërprerë kontrata e punës me 

numër 7924, e datës 01.06.2015, e lidhur mes Kompanisë Kosovare për Distribuim dhe Furnizim  

me Energji Elektrike SH.A, me seli në Prishtinë, e përfaqësuar nga Drejtori i Përgjithshëm G. K. 

si dhe punëmarrësi A.G. me pozitë: ‘’Përgjegjës për projekte në operim’’.  

  

Nga leximi i aktgjykimit të Gjykatës Themelore në Prishtinë C.nr.2569/16, të datës 

01.11.2019, i plotfuqishëm më datë 10.11.2021, gjykata ka vërtetuar faktin se me këtë aktgjykim 

është aprovuar si e bazuar kërkesëpadia e paditësit kundrejt të paditurës, është anuluar si i 

paligjshëm vendimin me numër 414, i të paditurës KEDS, SH.A, me seli në Prishtinë, i datës 

21.09.2016, për ndërprerjen e marrëdhënies së punës, duke e obliguar të paditurën që paditësin 

ta kthej në vendin e punës “përgjegjës për projekte në operim” ose në një vend tjetër në detyrat 

që i përshtatet aftësive profesionale të tij. Po ashtu nga ky aktgjykim gjykata ka vërtetuar faktin 

se e paditura KEDS është detyruar që paditësit A.G. të ia kompensoi të ardhurat personale për 

periudhën prej 01.12.2016, deri më datë 30.09.2019, duke përfshirë pagat neto, kontributin 

pensional si dhe tatimi në paga, më gjerësisht si në aktgjykimin e Gjykatës Themelore në 

Prishtinë të datës 01.11.2019. 

  

Nga leximi i aktvendimit të Gjykatës Themelore në Prizren CP.nr. 2321/2021, të datës 

08.04.2022, gjykata vërtetoi faktin se kishte përfunduar procedura e përmbarimit në çështjen 

juridike të përmbarimit  CP.nr.2321/2021, për shkak të përmbushjes së detyrimit, nga debitorja 

e përmbarimit, këtu e paditura Kompania Kosovare për Distribuim dhe Furnizim me Energji 

Elektrike Sh. A (KEDS), me seli në Prishtinë dhe atë sipas dokumentit të përmbarimit - 

aktgjykimit të formës së prerë i Gjykatës Themelore në Prishtinë, C.nr.2569/2016, i datës 

01.11.2019, më gjerësisht si në këtë aktvendim.  

 

Nga leximi i kërkesës së paditësit për pagesën e pagave të pa paguara për periudhën 

30.09.2019, deri më datë 01.03.2022, e datës 05.04.2022, bashkangjitur me dëftesën për 

pranimin e dërgesave datës 06.04.2022, gjykata vërtetoi faktin se paditësi i është drejtuar të 

paditurës, me kërkesë për pagesën e pagave të pa paguara nga  data 30.09.2019, deri në ditën e 

kthimit në punë më datë 01.03.2022.  

  

Nga leximi i marrëveshjes për ndarje dhe lirim nga përgjegjësia e datës 28.12.2022, e 

protokolluar nr. 28, Dt. 03.05.2023, gjykata vërtetoi faktin se paditësi A.G. së bashku me të 

paditurën Kompania Kosovare për Distribuim dhe Furnizim me Energji elektrike Sh. A (KEDS), 

kishin nënshkruar Marrëveshjen për Ndarje dhe Lirim nga Përgjegjësia, ku të njëjtit ishin 

dakorduar që në mënyrë miqësore të përfundojnë kontratën e punësimit në mënyrë efektive nga 

data 01.01.2023 dhe të hyjnë në këtë marrëveshje, për të cilën e paditura ishte pajtuar që këtu 

paditësit të ia kompensoi pagën e muajit dhjetor 2022. Në nenin 2 të kësaj marrëveshje palët 

kishin përcaktuar pagesën e kompensimit të cilin do ta bënte këtu e paditura për paditësin, ndërsa 

në nenin 3 kishin përcaktuar lirimin nga përgjegjësia e të paditurës, më gjerësisht si në këtë 

marrëveshje, e cila gjendet në shkresat e lëndës.  

 

Nga leximi i aktgjykimit të Gjykatës Supreme të Kosovës, me shenjën Ref.nr. 3/22, të 

datës 12.07.2022, gjykata ka vërtetuar se me këtë aktgjykim është refuzuar si i pathemeltë 

revizioni i të paditurës Kompania Kosovare për Distribuim dhe Furnizim me Energji Elektrike 

SH.A, me seli në Prishtinë, i paraqitur kundër aktgjykimit të Gjykatës së Apelit të Kosovës, 

CA.nr.2324/2020, të datës 10.11.2021. 

 

Nga leximi i Vendimit për caktimin e të punësuarit me numër 1638, të datës 02.03.2022, 

të lëshuar nga Kompania Kosovare për Distribuim dhe Furnizim me Energji Elektrike SH.A, me 

seli në Prishtinë, këtu e paditur, gjykata vërtetoi faktin se në bazë të këtij vendimi paditësi A.G. 

nga data 03.03.2022, është kthyer në punë dhe atë në pozitën Teknik i Operimeve, në 

Departamentin e Operimeve 

 

Nga leximi i Kontratës së Punës me nr. 30768/18877, e lidhur më datë 03.03.2022, 

gjykata vërtetoi faktin se me datën 03.03.2022, Kompania Kosovare për Distribuim dhe Furnizim 

me Energji Elektrike Sh.A, si punëdhënës, ka lidhur kontratë pune në kohë të pacaktuar me A.G. 

nga Prizrenit, si i punësuar, me pozitë të punës: teknik i operimeve, në Departamentin e 

Operimeve, me pagë bazë në shumë prej 387.00 euro për muaj, e më gjerësisht si në këtë 

kontrate. 

 

Nga leximi i Kontratës së Punës nr. 30768/20587, e lidhur më datë 01.05.2022, gjykata 

vërtetoi faktin se me datën 01.05.2022, Kompania Kosovare për Distribuim dhe Furnizim me 

Energji Elektrike Sh.A, si punëdhënës, ka lidhur kontratë pune në kohë të pacaktuar me A.G. 

nga Prizrenit, si i punësuar, me pozitë të punës: teknik i operimeve, në Departamentin e 

Operimeve, me pagë bazë në shumë prej 427.00 euro për muaj, e më gjerësisht si në këtë kontrate 

 

Gjykata ka bërë leximin e pasqyrës së llogarisë së Trustit në emër të A.G. për periudhën 

prej datës 01.08.2002, deri me datë 16.11.2023. 

 

3. Baza ligjore 

 

Me Ligjin e Punës, Ligji Nr.03/L-212, përkatësisht në nenin 55 par.1, është paraparë se: 

“I punësuari ka të drejtë në pagë, e cila përcaktohet me Kontratën e Punës, në pajtim me këtë 

ligj, Kontratën Kolektive, Aktin e Brendshëm të Punëdhënësit” dhe paragraf 2, ka përcaktuar se: 

“Të drejtën për pagë, pagën shtesë, kompensimin në pagë dhe të ardhurat e tjera, i punësuari i 

realizon sipas marrëveshjes së arritur me punëdhënësin për punën e kryer dhe kohën e kaluar 

në punë, të përcaktuar me Kontratën e Punës.” Me nenin 80, par. 1, të Ligjit të Punës, është 

paraparë se: “nëse gjykata konstaton se ndërprerja e kontratës së punës nga ana e punëdhënësit 

është joligjore, në bazë të dispozitave të këtij ligji, Kontratës Kolektive ose Kontratës së Punës, 

atëherë do të urdhërojë punëdhënësin që të ekzekutoj njërën prej këtyre dëmshpërblimeve: 1.1. 

t’i paguajë të punësuarve kompensimin, përveç shtesave dhe shumave tjera të cilat i takojnë 

punonjësit në bazë të këtij ligji, Kontratës së Punës, Kontratës Kolektive ose Aktit të Brendshëm, 

në shuma të tilla që gjykata i konsideron të drejta dhe adekuate, por të cilat nuk duhet të jenë 

më pak se dyfishi i vlerës së çdo dëmshpërblimi që i takon punonjësit në kohën e shkarkimit; 

ose 1.2. nëse largimi nga puna vlerësohet si i paligjshëm sipas nenit 5 të këtij ligji, Gjykata 

mund ta rikthej të punësuarin në vendin e tij të punës dhe urdhëron kompensimin e të gjitha 

pagave dhe përfitimeve tjera të humbura gjatë gjithë kohës së largimit të paligjshëm nga 

puna” Sipas nenit 8 par. 1, të Ligjit mbi Marrëdhëniet e Detyrimeve të Kosovës (Ligji nr. 04/L 

– 077), i publikuar në “Gazetën Zyrtare” të Republikës së Kosovës, nr. 16/2012, datë 19.06.2012 

i cili është në implementim nga data 20.12.2012), është paraparë se: “Pjesëmarrësit në 

marrëdhënien e detyrimit kanë për detyrë ta përmbushin detyrimin e vet dhe janë përgjegjës 

për përmbushjen e  tij”. Për më tepër dispozita e nenit 245 par. 1 të LMD-së, ka paraparë se: 

“Kreditori në marrëdhënien e detyrimit ka të drejtë që prej debitorit të kërkojë përmbushjen e 

detyrimit, ndërsa debitori ka për detyrë ta përmbushë atë me ndërgjegje dhe në tërësi, në 

përputhje me përmbajtjen e tij”, prej nga rezulton se debitori, përkatësisht e paditura në rastin 

konkret është e detyruar që kreditorit, përkatësisht këtu paditësit në rastin konkret, të ia paguajë 

vlerën e kërkesëpadisë si dhe shpenzimet tjera akcesore, siç më detalisht është vendosur në 

dispozitiv të këtij aktgjykimi. 

 

4. Vlerësimi përfundimtarë i gjykatës 

 

Gjykata pas administrimit të provave, analizimit dhe vlerësimit të tyre, erdhi në 

përfundim se padia dhe kërkesëpadia e paditësit është e bazuar në ligj. Faktin se paditësit i është 

ndërprere marrëdhënia e punës pa ndonjë bazë ligjore, është vërtetuar me Aktgjykimin e 

Gjykatës Themelore në Prishtinë me numër C.nr.2569/16, i datës 01.11.2019, i plotfuqishëm, 

nga data 10.11.2021, me te cilin vendim është anuluar si i kundërligjshëm vendimi i te paditurës 

me numër 414, i datës 21.09.2019, me te cilin vendim këtu paditësit i është ndërprerë 

marrëdhënia e punës, po ashtu në bazë të aktgjykimit të lartcekur është obliguar e paditura që 

paditësin A.G. ta kthej në vendin e punës “përgjegjës për projekte në operim” ose në një vend 

tjetër në detyrat që i përshtatet aftësive profesionale të tij. Po ashtu nga e paditura KEDS është 

detyruar që paditësit, të ia kompensoi të ardhurat personale për periudhën prej 01.12.2016, deri 

më datë 30.09.2019, duke përfshirë pagat neto, kontributin pensional si dhe tatimi në paga.  

Gjykata konstaton se në mes të palëve ndërgjyqëse tani kontestuese ishte se paditësit a i 

takon e drejta për kompensim të ardhurave nga marrëdhënia e punës për periudhën 01.10.2019 

e deri më datë 28.02.2022, kur këtu paditësi me vendimin e paditurës është kthyer në 

marrëdhënie pune tek e paditura. 

Nisur nga një gjendje e tille faktike, gjykata vlerëson se bazuar në nenin 80 par.1, pika 

1.2, të Ligjit të Punës, kur është përcaktuar shprehimisht që “Gjykata mund ta rikthej të 

punësuarin në vendin e tij të punës dhe urdhëron kompensimin e të gjitha pagave dhe 

përfitimeve tjera të humbura gjatë gjithë kohës së largimit të paligjshëm nga puna”, paditësit 

i është krijuar baza juridike në të cilën mbështet kërkesa e tij për kompensimin e pagave te 

papaguara dhe atë nga data 01.10.2022, e deri në datën 28.02.2022, kur i njëjti është rikthyer në 

marrëdhënie pune tek e paditura,  për faktin se me Aktgjykimi i Gjykatës Themelore në Prishtinë 

C.nr.2569/2016, të datës 01.11.2019, i plotfuqishëm nga data 10.11.2021, është obliguar këtu e 

paditura që të kompensoj  këtu paditësin vetëm për periudhën 01.12.2016, e deri më 30.09.2019, 

pra për periudhën nga data 01.10.2022, e deri në datën 28.02.2022, këtu paditësi nuk ka realizuar 

të drejtat e tij siç është përcaktuar me dispozitën e lartcekur gjatë gjithë kohës së largimit të 

paligjshëm nga puna. E drejta në pagë është e drejte e cila i takon secilit të punësuar dhe kjo 

bazuar ne nenin 55 par.1, të Ligjit të Punës, ku është përcaktuar se “I punësuari ka të drejtë në 

pagë, e cila përcaktohet me Kontratën e Punës, në pajtim me këtë ligj, Kontratën Kolektive, Aktin 

e Brendshëm të Punëdhënësit”, kurse në paragrafin 2 të këtij neni parashihet se “Të drejtën për 

pagë, pagën shtesë, kompensimin në pagë dhe të ardhurat e tjera, i punësuari i realizon sipas 

marrëveshjes së arritur me punëdhënësin për punën e kryer dhe kohën e kaluar në punë, të 

përcaktuar me Kontratën e Punës”. Lidhur me lartësinë e kërkesëpadisë së paditësit, përkatësisht 

përllogaritjen e pagave të papaguara për periudhën e kërkuar me padi, gjykata vendimin e vetë e 

ka bazuar në ekspertizën financiare të punuar nga ekspertja A.K. të cilës gjykata ia fali besimi e 

plotë, pasi që kjo ekspertizë është e plotë, profesionale dhe e hartuar nga ekspertja e cila është e 

licencuar për kryerjen e këso lloj ekspertizash, si dhe kjo ekspertizë është bazuar në listën e 

pagave për vitin 2016, të cilën e ka pranuar nga e paditura dhe kontrata e punës. Në bazë të 

provave të lartcekura gjykata vërtetoi faktin se e paditura është e obliguar që në emër të pagës 

neto t’i paguaj paditësit shumën e përgjithshme prej 10,793.55 euro dhe atë për periudhën prej 

01.10.2019 deri me 28.02.2022, pagesë kjo e cila duhet të kryhet në llogarinë personale të 

paditësit.  

Bazuar në nenin 6.1 dhe 6.2 të Ligjit nr.04/l-101, Për Fondet Pensionale të Kosovës është 

përcaktuar se: “ 6.1 Çdo punëdhënës është i obliguar që të kontribuojë në emër të punonjësve të 

vet në Fondin e kursimeve pensionale. Punonjësit obligohen që të kontribuojnë në emër të vet në 

kursimet pensionale. Obligimet e punëdhënësit dhe të punonjësit fillojnë në ditën e parë të 

punësimit të punëdhënësit për punonjësit që kanë krijuar marrëdhënie pune dhe përfundojnë kur 

punonjësi arrin moshën e pensionit. 6.2. Për financimin e kursimeve pensionale: (a). çdo 

punëdhënës paguan një shumë që është baras me pesë përqind (5%) të rrogave të përgjithshme 

të të gjithë punonjësve (siç është përcaktuar me këtë ligj); dhe (b). çdo punonjës”, e bazuar edhe 

në nenin 55 te Ligjit të Punës, gjykata gjeti se paditësit A.G. nga Prizreni, përveç pagave të 

paguara, i takojnë edhe pagesa e kontributeve pensionale, ku bazuar në dispozitën e lartcekur  

paguhen nga punëdhënësi në këtë rast e paditura, si dhe punëtori, në këtë rast paditësi dhe atë në 

fondin e kursimeve pensionale përmes Administratës Tatimore të Kosovës. Lartësia e shumës në 

emër të kontributit personal të punëdhënësit dhe punëtorit është përllogaritur nga ana e ekspertes 

financiare A.K. të paguhet në shumën prej 1,191.14 euro (595.57 + 595.57), e cila pagesë bëhet 

përmes ATK-së, në fondin e trustit pensional të këtu paditësit. 

Ndërsa, bazuar në nenin 9.1 të Ligjit 03/L-161, për Tatimin në të Ardhura Personale, 

është përcaktuar se: “1 .Në të ardhurat bruto nga pagat përfshihen: 1.1. Rrogat e paguara në 

emër të një punëdhënësi për punën të cilën e kryen punonjësi sipas udhëheqjes së drejtorit ose 

punëdhënësit;”. Lartësia e shumës në emër të tatimit në të ardhura personale në llogari të 

Buxhetit të Kosovës, të cilat paguhen përmes Administratës Tatimore të Kosovës, është 

përllogaritur nga ana e ekspertes financiare, ku nga ekspertiza e të njëjtiës është dhënë shuma 

522.45 euro ( për periudhën 01.10.2019, deri me 28.02.2022). 

Sipas nenit 8 par. 1, të Ligjit mbi Marrëdhëniet e Detyrimeve të Kosovës (Ligji nr. 04/L 

– 077), i publikuar në “Gazetën Zyrtare” të Republikës së Kosovës, nr. 16/2012, datë 19.06.2012 

(i cili është në implementim nga data 20.12.2012, është paraparë se: “Pjesëmarrësit në 

marrëdhënien e detyrimit kanë për detyrë ta përmbushin detyrimin e vet dhe janë përgjegjës për 

përmbushjen e  tij”. Për më tepër dispozita e nenit 245 par. 1 të LMD-së, ka paraparë se: 

“Kreditori në marrëdhënien e detyrimit ka të drejtë që prej debitorit të kërkojë përmbushjen e 

detyrimit, ndërsa debitori ka për detyrë ta përmbushë atë me ndërgjegje dhe në tërësi, në 

përputhje me përmbajtjen e tij”. Duke qene se paditësit nuk i janë paguar pagat për periudhën 

kohore nga data 01.06.2019 deri me datën 13.06.2022, e as kontributet pensionale nga 

punëdhënësi dhe punëtori, gjykata në zbatim të dispozitave ligjore te lartcekura, konstatoj se 

debitori, përkatësisht e paditura në rastin konkret është e detyruar që kreditorit, përkatësisht këtu 

paditësit në rastin konkret, të ia paguajë vlerën e kërkesëpadisë si dhe shpenzimet tjera akcesore, 

siç është vendosur në dispozitiv të këtij aktgjykimi. 

 

Sa i përket pretendimeve të përfaqësuesit të paditurës se bazuar në Marrëveshjen për 

Ndarje dhe Lirim nga Përgjegjësia, të datës 03.05.2023, palët ndërgjyqëse janë dakorduar që të 

përfundojnë kontratën e punësimit në mënyrë miqësore, e sipas të cilës KEDS bie dakord të 

kompensoj punonjësin me 4,403.02 euro neto, dhe atë në pagën e muajit dhjetor 2022. Në 

marrëveshje të njëjtit kanë theksuar se KEDS i ka paguar punonjësit të gjitha pagat e fituara dhe 

pushimet e pa shfrytëzuara dhe nuk ka detyrime të tjera të pa paguara. (pika 2.2 e marrëveshjes). 

Pastaj, pika 2.3, e kësaj marrëveshjeje ka përcaktuar se palët bien dakord që i gjithë kompensimi 

që duhet të paguhet nga KEDS për punonjësin është përshkruar në nenin 2.1 të marrëveshjes dhe 

se punonjësi nuk ka të drejtë kompensim apo përfitim të çfarë do lloji tjetër nga KEDS. Ndër të 

tjerat palët janë pajtuar që në emër të paditësit dhe kush do që pretendon për të, në mënyrë të 

pakthyeshme dhe pa kushte të lirojë dhe përgjithmonë të shkarkojë KEDS ashtu siç për caktohet 

në pikën 3 të marrëveshjes, e cila specifikon qartë se paditësi nuk do të ndërmarr kurrfarë veprimi 

ligjor kundër cilitdo të liruar nga përgjegjësi sipas kësaj marrëveshjeje, nuk e obligon të paditurën 

që të kompensoj shumën në emër të të ardhurave personale të cilat i kërkon paditësi për periudhën 

kontestuese, gjykata të njëjtat pretendime i konsideroj si të pa bazuara. Kjo pasi që Marrëveshja 

për Ndarje dhe Lirim nga Përgjegjësia, është nënshkruar me datë 03.05.2023 dhe kjo marrëveshje 

është arritur pas kthimit të paditësit në vendin e punës, si dhe kontrata e cila është shkëputur në 

mënyrë miqësore në mes këtu palëve ndërgjyqëse është kontrata me numër 20587, e cila kontratë 

është lidhur me datë 01.05.2022, andaj edhe obligimet të cilat derivojnë nga kjo marrëveshje 

kanë të bëjnë për shkëputjen e kësaj kontrate. Ndërsa periudha për të cilën paditësi kërkon 

kompensimin e të ardhurave personale, është periudha nga data 01.10.2019, deri me datë 

28.02.2022, kur i punësuari, këtu paditësi është kthyer në vendin e punës, pas ndërprerjes së 

punës me vendimin me numër 414, të datës 21.09.2016. Andaj, gjykata vlerëson se i punësuari 

këtu paditësi A.G. gëzon të drejtën e kompensimit nga marrëdhënia e punës nga koha e largimit 

të punës deri në kohën e kthimit në punë në kuptim të nenit 80 par1 pika 1.21 të ligjit të punës 

“...Gjykata mund ta rikthej të punësuarin në vendin e tij të punës dhe urdhëron kompensimin 

e të gjitha pagave dhe përfitimeve tjera të humbura gjatë gjithë kohës së largimit të paligjshëm 

nga puna”. 

Duke qenë se pas administrimit të të gjitha provave, gjykata ka aprovuar kërkesëpadinë, 

po ashtu ka vërtetuar se paditësit i takon edhe kamatëvonesa, dhe atë për borxhin kryesorë për 

pagat e papaguara si nën pikën a) të pikës I të dispozitivi të këtij aktgjykimi, kamata ligjore fillon 

të rrjedh nga data e parashtrimit të padisë me datë 08.06.2022, e deri në pagesën definitive, dhe 

kjo bazuar ne nenin neni 382 të LMD-së, sipas të cilit “Debitori që vonon në përmbushjen e 

detyrimit në të holla debiton,  përpos  borxhi  kryesor, edhe kamatën”. Lartësia  e  kamatëvonesës  

është  tetë përqind (8 %) në vit. Gjykata vlerëson se kamatëvonesa për nën pikën b) dhe c) të 

pikës I, të dispozitivit të këtij aktgjykimi, nuk mund të njihet në procedurë kontestimore duke 

marrë për bazë faktin se detyrimet që rrjedhin në emër të kontributit pensional të punëdhënësit 

dhe kontributit pensional të të punësuarit, si dhe në emër të në të ardhura personale,  paguhen në 

llogari të ATK-së dhe si rrjedhojë është në kompetencë të Administratës Tatimore të Kosovës, 

që në procedurë administrative të zhvilloj procedurë lidhur me kërkesat akcesore ndaj 

punëdhënësit e këtu të paditurës. 

 

Për pikën II të dispozitivit të këtij aktgjykimi, gjykata vendosi konform nenit 452 parag.1 

lidhur me nenin 463.1 të LPK-së, si dhe në bazë të TA-së, në të cilat janë përfshirë, përpilimi i 

padisë në shumë prej 208.00 euro, për taksën gjyqësore shumën prej 100.00 euro, për përfaqësim 

në 2 seanca gjyqësore shumën prej 540.80 euro (2x270.40), dhe në emër të ekspertizës së 

ekspertes financiar shumën prej 150.00 euro, apo shumën e përgjithshme prej 998.80 euro 

(nëntëqind e nëntëdhjetë e tetë euro e tetëdhjetë cent). 

 

Nga të lartcekurat u vendos sikurse në dispozitiv të këtij aktgjykimi, e konform nenit 143 

të LPK-së. 

 

GJYKATA THEMELORE PRIZREN 

DEPARTAMENTI I PËRGJITHSHËM – DIVIZIONI CIVIL 

C.nr.1858/2022, datë 05.02.2024 

 

                                                                                    G j y q t a r i         

 

                                                                                   _________________ 

                                                                                     Taulant Rexhëbeqaj 

 

 

KËSHILLË JURIDIKE: Kundër këtij aktgjykimi pala e pa kënaqur ka të drejtë ankese në afatin 

prej 7 ditëve, pas pranimit të tij, Gjykatës së Apelit të Kosovës në Prishtinë, përmes kësaj gjykate. 

Ankesa duhet të paraqitet në kopje të mjaftueshme për palët dhe gjykatën. 


